
Ruling mogħti mill-Ispeaker Carmelo Abela fis-Seduta tat-Tlieta, 20 ta’ Ottubru 2026 dwar 

rappurtaġġ fil-media 

 

Is-Sedja tagħmel referenza għall-punti mqajma mill-Whip tal-Gvern, l-Onor. Naomi Cachia, fis-

seduta tal-Erbgħa, 14 ta’ Ottubru 2026 wara l-ħin tal-mistoqsijiet parlamentari dwar il-korrezzjoni 

fi stqarrija tal-Partit Nazzjonalista li kellha ssir b’segwitu għar-ruling tas-Sedja tat-12 ta’ Ottubru 

2026. 

 

Is-Sedja tagħmel referenza wkoll għall-ilment magħmul mill-Whip tal-Oppożizzjoni, l-Onor. Ivan 

Castillo, fis-seduta tal-bieraħ, 19 ta’ Ottubru 2026 dwar artiklu li deher fis-sit ta’ One News bit-

titolu “Oppożizzjoni li tinjora l-ogħla istituzzjoni tal-pajjiż hekk kif ma tikkoreġix stqarrija 

skorretta” datat 14 ta’ Ottubru 2026. 

 

Is-Sedja tagħmel referenza wkoll għar-ruling tagħha mogħti fis-seduta 21 tat-Tnejn, 12 ta’ Ottubru 

2026 dwar ilment imqajjem mill-Onor. Naomi Cachia dwar stqarrija maħruġa mill-Partit 

Nazzjonalista fit-28 ta’ Settembru 2026. F’dan ir-ruling is-Sedja kienet tat direzzjoni lill-uffiċċju 

tal-komunikazzjoni tal-Partit Nazzjonalista sabiex isiru l-korrezzjonijiet neċessarji għall-istqarrija 

msemmija. 

 

Is-Sedja tikkonferma illi dan ir-ruling ġie fil-fatt mgħoddi lill-uffiċċju tal-komunikazzjoni tal-

Partit Nazzjonalista, u li s-Sedja ġiet infurmata bil-korrezzjoni li saret fl-istqarrija b’segwitu għar-

ruling. Is-Sedja tinnota li filwaqt li sar it-tibdil online, ma jidhirx illi l-istqarrija riveduta ġiet 

imqassma lill-media bl-istess mod kif tqassmet l-istqarrija oriġinali, kif wieħed jifhem li kellu jsir, 

u kif nappella li għandu jsir. Is-Sedja tara li kienet din is-sitwazzjoni li wasslet għar-rappurtaġġ 

minn One News indikat mill-Onor. Ivan Castillo fis-seduta tal-bieraħ. 

 

Is-Sedja tinnota wkoll l-ilment tal-Onor. Naomi Cachia dwar l-użu tal-kelma “imblokka” 

b’referenza għal ħidma li l-Oppożizzjoni tixtieq tmexxi fil-Parlament. Il-Gvern effettivament ma 

imblokka ebda diskussjoni dwar l-Omnibus Bill li għadu ma giex ippreżentat. Is-Sedja qed tifhem 

li l-użu tal kelma “imblokka” bhala kumment ta’ interpretazzjoni politika ta’ mozzjoni ta’ 

proċedura li sussegwentement tressqet fil-Kamra. Skont l-istess mozzjoni ta’ proċedura Membri 

Privati jistgħu jressqu mozzjonijiet meta jkun imiss skont it-terminu msemmi fil-mozzjoni. 

 

Għalhekk is-Sedja tikkunsidra li l-kumment kien wieħed ta’ interpretazzjoni politika relatat mal-

mozzjoni ta’ proċedura u mhux bħala fatt fih innifsu. 

 

Permezz ta’ dan ir-ruling is-Sedja qiegħda tqis il-kwestjoni bħala magħluqa. 

 

 

 

 


